
"UUM : UNIVERSITI PENGURUSAN TERKEMUKA" 
            (THE EMINENT MANAGEMENT UNIVERSITY) 
 Oleh: Siti Fatimah Abdullah 
Gambar oleh: Abdul Halim Husain 
 
GADIS ISTIMEWA PENERIMA ANUGERAH PINGAT EMAS 
 
 

 
 
 
 



2

UUM ONLINE: Semangat juang yang tinggi dan sentiasa positif yang dimiliki gadis orang kelainan 
upaya (OKU) berjaya melakar kejayaan terindah sekali gus dinobatkan sebagai penerima Anugerah 
Pingat Emas Canselor Majlis Konvokesyen Ke-30 UUM, pagi tadi. 
 
“Anugerah ini merupakan pengiktirafan yang menunjukkan tiada beza antara saya dengan insan lain, 
bezanya adalah usaha sesiapa yang berusaha akan berjaya setelah berusaha kita dituntut berdoa 
dan bertawakal kepada Allah.   
 
“Kecacatan mata bukan suatu penghalang bahkan menjadi kekuatan untuk berjaya seperti orang lain 
sebaliknya yang paling saya takuti kegagalan menggunakan akal dengan baik kerana kekuatan akal 
menggerak dan memandu anggota lain melakukan hal yang mustahil pada padangan manusia biasa. 
 
“Untuk memperoleh kekuatan dan kejayaan usah mengukur paras tinggi atau rendahnya kita 
berbanding orang lain, tetapi lihatlah kejayaan orang lain dan tanamkan dalam diri, kita juga mampu 
berdiri sama tinggi dan duduk sama rendah seperti orang lain,” luahnya ketika menyampaikan 
ucapan wakil pelajar. 
 
“Sejak hari pertama menjejakkan kaki di UUM, saya tekad untuk berjaya yang memerlukan kekuatan 
mental dan fizikal memandangkan semua perkara perlu diuruskan sendiri selain berhenti merungut 
terhadap kekurangan diri. 
 
“Mujurlah UUM banyak membantu sepanjang pengajian misalnya menyediakan alat bantuan 
penglihatan, komputer, perakam suara, screen reader dan kemudahan di perpustakaan,” katanya 
yang mendapat anugerah dekan lima semester berturut-turut. 
 
Harziah bukan sahaja cemerlang dalam akademik tetapi cemerlang dalam bidang ko-kurikulum serta 
kegiatan luar universiti antaranya aktif dalam pertubuhan badan sukarelawan National Council for the 
Blind Malaysia. 
 
Sementara itu, Pelajar Sarjana Muda Falsafah, Undang-undang dan Perniagaan, Siti Izyan Mohd 
Safuan dan pelajar Sarjana Muda Sains (Statistik Industri), Lok Pik Yin melakar kejayaan manis 
apabila menerima Anugerah Pelajaran Diraja. 
 
Menurut Siti Izyan, UUM telah memberi 1001 memori dan mengajar erti kepimpinan dan berharap 
kejayaan ini mampu memberi suntikan semangat dan inspirasi kepada pelajar. 
 
“Impian saya untuk terus berbakti kepada negara bagi meningkatkan kesejahteraan masyarakat 
khususnya dalam konteks undang-undang dan perniagaan,” ujar anak sulung dari tiga beradik yang 
berasal dari Batu Pahat, Johor. 
 
Pelajar tajaan Yayasan Bank Rakyat ini telah menjalani latihan industri di Yayasan Bank Rakyat 
selama empat bulan kini, bertugas sebagai Eksekutif Pemerolehan di Honda Malaysia Sdn. Bhd. 
untuk menyelaras kontrak dan perjanjian dengan pembekal. 

